
नारदप्रोक्तं नरनारायणस्तोत्रम्

ॐ नमो भगवते उपशमशीलायोपरतानात्म्याय
नमोऽकिञ्चनवित्ताय ऋषिऋषभाय नरनारायणाय
परमहंस परमगुरवे  आत्मारामाधिपतये नमो नम इति ॥ ११॥
गायति चेदम्  ।
कर्तास्य  सर्गादिषु   यो न बध्यते
न हन्यते देहगतोऽपि दैहिकैः   ।
द्रष्टुर्न  दृग्यस्य गुणैर्विदूष्यते  
तस्मै नमोऽसक्तविविक्तसाक्षिणे ॥ १२॥
इदं हि योगेश्वर  योगनैपुणं 
हिरण्यगर्भो भगवाञ्जगाद यत् ।
यदन्तकाले त्वयि निर्गुणे   मनो
भक्त्या दधीतोज्झितदुष्कलेवरः ॥ १३॥
यथैहिकामुष्मिककामलम्पटः 
सुतेषु    दारेषु  धनेषु   चिन्तयन् ।
शङ्केत विद्वान् कुकलेवरात्यया-
द्यस्तस्य यत्नः श्रम एव केवलम्  ॥ १४॥
तन्नः प्रभो त्वं कुकलेवरार्पितां
त्वन्माययाहम्ममतामधोक्षज ।
भिन्द्याम येनाशु  वयं सुदुर्भिदां 
विधेहि  योगं त्वयि नः स्वभावमिति ॥ १५॥
इति श्रीमद्भागवतमहापुराणे   पञ्चमस्कन्धे एकोनविंशाध्यायान्तर्गतं

नारदप्रोक्तं नरनारायणस्तोत्रं समाप्तम् ।
भागवतपुराण  । अध्याय ५/१९/११-१५॥

